
Parabrahma Ashtakam

పరబ్రహ్మాష్టకమ్ 

అశబ్దరూపగన్ధం   యదగోత్రం  జాతివర్జితమ్  ।
అచిన్త్యమద్వయం తత్త్వం తద్బ్రహ్మ మే సదా భాతు ॥ ౧॥
న దేశకాలబద్ధం  యన్న శూన్యం నాపి పూరితమ్ ।
అవాచ్యం విమలం జ్యోతిస్తద్బ్రహ్మ మే సదా భాతు ॥౨॥
న బన్ధో నాపి మోక్షోఽస్తి న కర్తా నాపి భోక్తృ చ ।
అనాద్యవ్యక్తమేకం  తత్ తద్బ్రహ్మ మే సదా భాతు ॥ ౩॥
యస్మిన్ విలీయతే విశ్వం తైలం  వహ్నౌ యథా స్ఫుటమ్ ।
జగన్మాతృపరం బీజం తద్బ్రహ్మ మే సదా భాతు ॥ ౪॥
సహస్రవక్త్రైరప్రాప్యం    సురసిద్ధైరగోచరమ్  ।
అతర్క్యం స్వాత్మసంవైద్యం  తద్బ్రహ్మ మే సదా భాతు ॥ ౫॥
న వేదైర్న  చ శాస్త్రైశ్చ  న సాఙ్ఖ్యేన  న యోగతః ।
స్వతఃసిద్ధం  మహాసూక్ష్మం తద్బ్రహ్మ మే సదా భాతు ॥౬॥
కాష్ఠే వహ్నిర్యథా గుప్తో దీపే దీప్తిర్యథా స్థితా  ।
తథా సర్వగతం శాన్తం తద్బ్రహ్మ మే సదా భాతు ॥ ౭॥
న సూర్యచన్ద్రతారాణాం  ప్రకాశో  యత్ర విద్యతే ।
స్వయఞ్జ్యోతిః  పరం ధామ తద్బ్రహ్మ మే సదా భాతు ॥౮॥
ఇతి పరబ్రహ్మాష్టకం   సమ్పూర్ణమ్  ।

